
 
 

  BIHAĆ 
 

Ovo je jedna od ukupno trinaest razglednica gradova koja daje vrlo kratak pregled grada. Predstavljene informacije nisu iscrpne niti je moguće u 
cijelosti obuhvatiti raznolikost iskustava, perspektive i društvene identitete stanovništva u bilo kojem od ovih gradova. Izjave o političkim 
činjenicama nemaju namjeru preferirati jedno viđenje tih činjenica u odnosu na druge niti nam je namjera ulaziti u političke razlike u pogledu 
osjetljivih institucionalnih aranžmana u zemlji. Političke su stranke kategorizirane prema lokalnim bazama birača, premda se neke stranke s 
izrazito jednonacionalnim biračkim tijelom također protive onome što vide kao dominantne oblike etnopolitike. Nadalje, popis stanovništva iz 
1991. godine pojedincima nije dao izbor u pogledu izjašnjavanja, već su njegove kategorije pojedince smještale u etničke i vjerske identitete; 
kategorije također nisu dozvoljavale izjašnjavanje pojedinaca ili porodica iz miješanih brakova, što čitatelj također treba imati na umu. Pored toga, 
segment koji obuhvata “glasove” građana nije filtriran niti je odobren. On je predstavljen tek kao odraz lokalnih perspektiva koje su istakli pojedinci 
koji su učestvovali u nekom od događaja tokom ovog istraživanja. Na koncu, ovaj projekt podrazumijeva dugoročni angažman s ljudima u ovim 
gradovima i mi ćemo se vraćati tamo kako bismo ispitali stajališta strana zainteresiranih za daljnje učešće u aktivnostima pomirenja i izgradnji 
povjerenja. Za više informacija o projektu i rezultatima istraživanja posjetite našu internetsku stranicu: Religion and Ethics in the Making of War 
and Peace i Faktori pomirenja i izgradnja povjerenja (na službenim jezicima u BiH). 
 
 
  

Grad Bihać se nalazi na sjeverozapadu Bosne i Hercegovine (BiH). Administrativno, pripada entitetu Federacija Bosne i 
Hercegovina (FBiH) i sjedište je Unsko-sanskoga kantona, koji graniči sa Hrvatskom. Prema popisu stanovništva iz 2013, 
Bihać ima 61.186 stanovnika. Grad ima veoma bogatu historiju, koja datira još od 8. stoljeća pr. n. e. Tokom Drugog 
svjetskog rata, nakon što je bio opustošen pod pronacističkim režimom Nezavisne države Hrvatske, grad Bihać je bio 
sjedište partizanske vojske Josipa Broza Tita i centar antifašističkog otpora.  

Rat 1990-ih u Bihaću obilježili su međuetnički i unutaretnički sukobi. U tom periodu, Bihać je bio 2.102 dana pod opsadom 
snaga bosanskih Srba, koje su namjeravale grad i njegove okolne općine pridružiti teritoriji koju su kontrolirali Srbi. 
Međutim, zahvaljujući zajedničkim snagama Hrvata i Bošnjaka, grad je odbranjen. To je, međutim, ostavilo posljedice na 
demografsku strukturu današnjeg Bihaća, čiji nacionalni sastav danas čine bošnjačka većina i hrvatska manjina. U etničkom 
sastavu Bihaća prije 1990. bilo je 66% Bošnjaka (zvanični naziv prije rata bio je Musliman), 18% Srba, 8% Hrvata, 6% 
Jugoslovena i 2% ostalih. 

Tokom ovog perioda stradali su stambeni objekti, ekonomska infrastruktura, a naročito kulturna područja.1 Teritorijalne 
granice općine kasnije su se proširile i obuhvatile zemlju koja je pripadala Općini Drvar (prije rata Bihać je imao površinu 
od 889 km², dok se danas prostire na površini od oko 900 km²). Također, prije rata je imao veći broj stanovnika, prema 
popisu iz 1991. – 70.732. Proces obnove i povratka otpočeo je 1996. godine. Prema podacima Unije za održivi povratak, u 
2010. godini u Bihaću je bilo 7.777 stambenih jedinica nastradalih u ratu koje još uvijek čekaju na obnovu2. Na 
poslijeratnim izborima, većinu poslaničkih mjesta u 30-članoj skupštini držale su stranke koje uživaju podršku Bošnjaka, 
dok je nekoliko mjesta pripalo strankama sa hrvatskim biračkim tijelom (dva poslanička mjesta nakon izbora 2012. godine) 
i nijedno mjesto za stranke sa srpskim biračkim tijelom. Prema rezultatima istraživanja, preko 80% građana Bihaća 
podržava aktivnosti usmjerene na pomirenje, naročito one koje bi se realizirale kroz obrazovanje i kulturu, proaktivne 
političke i institucionalne inicijative, te veću podršku za žrtve (za detalje pogledaj grafikon u nastavku). 

 

 

 

 

 

                                            
1 MKSJ 
2 Unija za održivi povratak i integraciju u BiH. Overview of return in Bosnian and Herzegovina up to 2010. html   



 
 

 

 

 

 

Prema podacima iz 2013, prosječna neto plaća u 
Bihaću iznosila je 879 KM, što je ovu općinu 
pozicioniralo na 20. mjesto među svim općinama 
u državi. Njezin BDP po glavi stanovnika se 
procjenjuje na 7.962,90 KM (19. mjesto u zemlji)3. 
Stopa nezaposlenosti u Bihaću 2015. bila je 46%, a 
broj registriranih nezaposlenih osoba u posljednjih 
nekoliko godina je u porastu. Što se tiče 
privrednih djelatnosti, najvažnija je poljoprivreda, 
u kojoj dominiraju stočarstvo, ratarstvo i 
hortikultura, ribarstvo i pčelarstvo. Područje koje 
okružuje Bihać bogato je prirodnim ljepotama, 
gustom šumom i obilnim vodnim resursima. 
Strategija razvoja grada usmjerena je na drvnu 
industriju i turizam.4  

GLASOVI IZ BIHAĆA5: Građani Bihaća vrlo 
pozitivno govore o međuetničkim odnosima u 
svom gradu, ali priznaju da ih brinu tenzije koje se 
proizvode na višim nivoima vlasti (na državnom i 
entitetskom nivou). Međutim, uprkos pozitivnim 
stavovima o svom gradu, ponekad osjećaju da ih 
geografska udaljenost isključuje iz glavnih političkih rasprava. Kao i drugdje, učesnici naših diskusija u Bihaću nisu imali riječi 
hvale za političke vođe i krive ih za odsustvo razvoja i ekonomskih prilika koje bi omogućile dobar životni standard. Jedan 
od problema koji ih naročito brine je odliv mladih ljudi iz grada zbog nedostatka prilika za zapošljavanje.  

 

 

 

                                            
3 Dostupno na: http://www.mojemjesto.ba/ 
4 Strategija razvoja Općine Bihać za period 2014–2023. Dostupna na: 
http://www.bihac.org/strategija/Strategija%20razvoja%20opcine%20Bihac%202014-2023.pdf  
5 Ovaj dio predstavlja sažetak ključnih tačaka istaknutih tokom fokus-grupe i javnog događaja u Bihaću.  


